
„Maoe pergi tjari koeli, tjek.“

„Ja, lekasan.“

Sambil kata begitoe, soedagar itoe masoek kadalem, dimana ia dapet bertemoe pada Tjong-tit, Tek-koei dan Kong-koen.

„Apa soeda moelahi bongkar?" tanja ia poelah.

„Lantas,“ djawab Tjong-tit.

„Apa Kek-hoaij dan Kek-soen belon dateng?“

„Belon,“ djawab lagi Tjong-tit. ,Hala lin taoein lebi baek; ini baroe poekoel brapa?"

Hoaij-wan tinggal diam. Ia berdjalan teroes ka blakang, preksa ini-itoe, kamoedian balik kombali, dan doedoek hadepken medja toelis,

Tida berselang sabrapa lama lagi Sek-loei soeda balik dengen membawa anam koeli, dan sigra djoega orang moelahi kerdja, bongkar moeatan prahoe. Samantara itoe Hoaij-wan kaliatannja seperti orang kalelap pikiran memereksain boekoe-boekoe. Sabentar ia toendjang kapalanja dengen kadoewa tangan, sabentar ia doedoek bersender dengen berdongak.

Lontjeng mengoetaraken poekoel sambilan, tapi baek Kek-soen, baek poen Kek-Hoaij, sama sekali belon kaliatan mata-idoengnja.

„Taoeh sampe poekoel brapa ia baroe poelang samalem,“ kata Hoaij-wan pada diri sendiri dengen soeara menggrendeng. „Engga poenja pikiran! Soeda dikata ini hari ada banjak perkara jang misti dioeroes.“

